
ВОВЕД:
I.ОЦЕНКА НА СОСТОЈБИТЕ ВО ОБЛАСТА ШТО ТРЕБА ДА СЕ УРЕДИ СО ЗАКОНОТ И ПРИЧИНИ ЗА ДОНЕСУВАЊЕ НА ЗАКОНОТ
Со  Законот за минимална плата во Република Македонија („Службен весник на Република Македонија" бр.11/12,30/14, 180/14, 81/15  и 129/15),  се уредени висината на минималната плата, висината на минималната плата за одделите производство на текстил, производство на облека и производство на кожа и  слични производи од кожа од 2012 до 2018 година,  усогласувањето на истата,  инспекцискиот надзор, прекршочни одредби и сл. 

Со измените на Законот за минимална плата во Република Македонија  („Службен. весник на Република Македонија“ бр. 30/14), односно со членот 1, со кој се врши измена на членот 4,   е предвидено усогласувањето на минималната плата да се врши со порастот на просечната исплатена плата за сите вработени  во Република Македонија  за претходната година, според податоците на Државниот завод са статистика. Меѓутоа, оваа одредба е предвидено да се применува од 1 јануари 2018 година.  
 Во Законот со посебен член е утврдена и минималната плата, односно со членот 3 во Законот за изменување  на  Законот за минимална плата во Република Македонија („Службен весник на Република Македонија” бр. 30/14) е утврдена минималната плата за одделите производство на текстил, производство на облека и производство на кожа и слични производи од кожа  од 2014 до 2018 година. Согласно овој член, минималната плата за наведените оддели е пониска од висината на минималната плата која се исплатува за останатите вработени во земјата, односно на околу 17.000 лица во наведените оддели им е исплатувана пониска плата во споредба со останатите вработени. 
За потребата од пораст на минималната плата и изедначување на висината на исто ниво за сите вработени, се произнесоа и  претставници  на работниците  и претставници на рботодавачите, како и Економско социјалниот совет.   

Наведените состојби ја наметнаа потребата од изменување и дополнување на Законот за минимална плата во Република Македонија, со што  висината на минимална плата ќе биде иста за сите вработени во земјата. 
II. ЦЕЛИ, НАЧЕЛА И ОСНОВНИ РЕШЕНИЈА 
Законот се заснова на истите начела на кои се заснова основниот текст на  Законот за минимална плата во Република Македонија. 
. 
III.ОЦЕНА НА ФИНАНСИСКИТЕ ПОСЛЕДИЦИ ОД ПРЕДЛОГОТ НА ЗАКОНОТ ВРЗ БУЏЕТОТ И ДРУГИТЕ ЈАВНИ ФИНАНСИСКИ СРЕДСТВА

Спроведувањето на овој закон ќе предизвика  финансиски последици врз  Буџетот на Република Македонија и другите јавни финансиски средства. 
  IV. ОЦЕНА НА ФИНАНСИСКИТЕ СРЕДСТВА ПОТРЕБНИ ЗА СПРОВЕДУВАЊЕ НА ЗАКОНОТ, НАЧИНОТ НА НИВНО ОБЕЗБЕДУВАЊЕ, ПОДАТОЦИ ЗА ТОА ДАЛИ СПРОВЕДУВАЊЕТО НА ЗАКОНОТ ПОВЛЕКУВА МАТЕРИЈАЛНИ ОБВРСКИ ЗА ОДДЕЛНИ СУБЈЕКТИ
За спроведување на овој закон ќе бидат потребни околу 91.200.000 денари месечно од Буџетот на Република Македонија, односно 273.600.000 денари за три месеци за 2017 година .

ПРЕДЛОГ-ЗАКОН
за  изменување и дополнување  на Законот за минимална плата
 во Република Македонија  
Член 1

Во Законот за минимална плата во Република Македонија  („Службен весник на Република Македонија" бр.11/12, 30/14, 180/14,  81/15 и 129/15),  во член   2   по ставот (1) се додаваат три нови ставови (2), (3) и (4),  кои гласат:

   “ (2)  Нормираниот учинок се утврдува од страна на работодавачот, секоја година, во февруари, врз основа на критериуми на ефикасност на производниот процес, утврдени од страна на работодавачот во соработка со работниците, а кои критериуми мора да се исти за секоја техничко - технолошка целина кај работодавачот. 

  (3) Нормираниот учинок од ставот (2) на овој член  треба да е остварлив за најмалку  80% од  бројот  на вработените за  секоја техничко - технолошка целина, пооделно. 
   (4) Работодавачот е должен, на крајот на секој месец,  на работникот да му издаде потврда за остварениот нормиран  учинок, заедно со писмената пресметка на платата.”
Член 2
Во член 3 ставот 2 се менува и гласи:

”(2) За работник кој работи со скратено работно време  или остварува помалку работни часови  од полното работно време, висината на минималната плата се пресметува сразмерно на бројот на остварените работни часови“.

Член  3
Членот 4  се менува и гласи:

“ Член 4

(1) Исплатената висина на минималната плата во бруто износ за претходната година се усогласува во март секоја година со:

- една третина од порастот на просечно исплатената плата во Република Македонија;

-  една третина од порастот на индексот на трошоците на живот  и
- една третина од  реалниот пораст на бруто домашниот производ, 

  за претходната година, според податоците на Државниот завод за статистика.
(2) Министерот за труд и социјална политика, по претходно мислење од Економско- социјалниот совет, ја објавува висината на минималната плата  во бруто износ усогласена согласно став 1 од овој член во “Службен весник на Република Македонија” во март секоја  година, која ќе започне да се исплатува со платата за април во тековната година.  
“  

Член  4

По членот 4 се додава нова глава II-а. и седум  нови членови 4-а, 4-б, 4-в, 4-г, 4-д, 4-ѓ и 4-е, кои гласат:

“II-а. ФИНАНСИСКА ПОМОШ ЗА ИСПЛАТА НА МИНИМАЛНА ПЛАТА И КОНТРОЛА ВО ОСТВАРУВАЊЕТО И КОРИСТЕЊЕТО НА

 ФИНАНСИСКАТА ПОМОШ
Член 4-а

 (1) На работодавачот кој ги исполнува условите од членот 4-в од овој закон, ќе му се обезбеди финансиска помош за исплата на минимална плата (во понатамошниот текст: финансиска помош) од Буџетот на Република Македонија за  периодот септември 2017 година  - февруари 2018 година,  и тоа: 

· 2.000 денари по вработен, за вработени  кои биле во работен однос  кај работодавачот во јануари, февруари и март 2017 година и  просечниот износ  на исплатената  месечна нето плата за овој период им бил  до 10.000 денари;

· 1.500 денари по вработен, за вработени кои биле во работен однос кај работодавачот во јануари, февруари и март 2017 година и просечниот износ  на исплатената нето плата за овој период им бил помеѓу 10.001 и 10.500 денари;

· 1.000 денари по вработен, за вработени кои биле во работен однос кај работодавачот во јануари, февруари и март 2017 година и просечниот износ  на исплатената месечна   нето плата  за овој период им бил помеѓу 10.501 и 11.000 денари и

· 500 денари по вработен, за вработени кои биле во работен однос кај работодавачот  во јануари, февруари и март 2017 година и просечниот износ  на   исплатената   месечна нето плата за овој период  им бил  помеѓу 11.001 и 11.500 денари.

(2) За работодавачот од ставот (1) на овој член, се обезбедува финансиска помош за периодот март 2018 - август 2018 година, во висина од 50% од износите утврдени во ставот (1) на овој член. 

(3) Просечниот износ на исплатената месечна нето плата од ставот (1) алинеја 1, 2, 3 и 4 од овој член,  се пресметува  за исплатените плати од страна на работодавачот, заклучно со 31 авг
уст 2017 година.
Член 4-б

(1) Просечниот износ на исплатената месечна нето плата за работник кој работи помалку од полното работно време, се пресметува  сразмерно со бројот на одработените часови во месецот.

(2) Во просечниот износ на исплатената месечна нето плата за работник, не се пресметува  додатокот на плата за прекувремена работа.

Член 4-в

(1) Финансиската помош од член 4-а од овој закон се обезбедува на работодавачот доколку ги исполнува следните услови:

· работодавачот да не е ослободен од плаќање на придонеси од задолжително социјално осигурување или персонален данок на доход за вработеното лице од член 4-а став (1) од овој закон;

· работодавачот да има статус на активен обврзник, односно да не е во постапка на стечај  или ликвидација или постапка на бришење согласно членовите 477, 477-а , 552-а и 552-б  од Законот за трговските друштва;

· работодавачот во 2016 година да остварил загуба или нето добивка по оданочување во износ помала  од 10% од вкупните расходи и

· работодавачот да ги има подмирено обврските по основ на плата, придонеси од задолжително социјално осигурување и даноци, заклучно со последниот ден  од месецот за кој се обезбедува финансиската помош.

(2) Финансиската помош од член 4-а од овој закон се остварува по исплатата на платата за месецот за кој се обезбедува финансиската помош. 

                                                                Член 4-г

(1) Работодавачот во Месечната пресметка за интегрирана наплата што ја поднесува до Управата за јавни приходи, согласно  Закон за придонеси од задолжително социјално осигурување,  ги означува вработените лица од член 4-а став (1) алинеја 1, 2, 3 и 4  и став (2) од овој закон, за кои бара обезбедување на финансиска помош. 

(2) Заради вршење на исплата на финансиската помош, Управата за јавни приходи обработените податоци од ставот (1) на овој член ги доставува до Министерството за труд и социјална политика, во рок од 30 дена по истекот на месецот за кој се бара исплата на финансиска помош.

(3) Финансиската помош од член 4-а од овој закон, се исплатува преку Министерството за труд и социјална политика.
Член 4-д

(1) Министерот за труд и социјална политика, во согласност со министерот за финансии, го пропишува начинот на обезбедување на финансиската помош  од  член 4-а  од овој закон.

Член 4-ѓ

(1) Работодавачот кој ќе добие финансиска помош, согласно одредбите од овој закон, е должен да го задржи на работа работникот за кој добива  финансиска помош најмалку една година по завршување на периодот на добивање на финансиската помош.

(2) Работодавачот кој нема да го исполни условот од став (1) на овој член, должен е да ги врати средствата во износ на добиената финансиска помош согласно овој закон, во рок од 30 дена од денот на одјавувањето на работникот за кој добивал финансиска помош, освен во случај на остварување на право на пензија, престанок на работниот однос по вина или волја на работникот и смрт на работникот. 

Член 4-е

Управата за јавни приходи врши контрола во остварувањето и користењето на финансиската помош од член 4-а од овој закон.”
Член  5

Во членот 7-б се додава нов став (1) кој гласи :

“ (1)  Глоба во износ од 3.000 евра во денарска противвредност ќе му се изрече за прекршок  на работодавач- правно лице ако:

· не утврди   нормиран учинок  (член 2, став 2) и

· не издаде потврда за остварениот  нормиран учинок  (член 2, став 4).”

Ставот (1) станува став (2). 

Во   ставот (2), кој станува став   (3)  зборовите ”од ставот (1)” се заменуваат со  зборовите “ од ставовите (1) и (2)”. 

Член  6
Во член 3 од Законот за изменување на Законот за минимална плата во Република Македонија („Службен весник на Република Македонија" бр.30/14), во  алинејата 4  сврзникот „и"  се заменува со точка.

Алинејата 5 се брише. 
Член  7
Во членот 6 од Законот за изменување на  Законот за минимална плата во Република Македонија  ( “ Службен весник на Република Македонија  “ бр. 30/14), по зборовите “2016 година” запирката и зборовите “ а ставот 3 ќе започне да се применува почнувајќи од 1 јануари 2018 година “ се бришат.
 Член 8
Одредбата од член 4 став (1) од Законот за минимална плата во Република Македонија („Службен весник на Република Македонија" бр.11/12, 30/14, 180/14,  81/15 и 129/15)   и одредбата од членот 3 став  1  алинеја 4 од Законот за изменување на Законот за минимална плата во Република Македонија  (“Службен весник на Република Македонија“ бр. 30/14) ќе се применуваат заклучно со исплатата на платите за август  2017 година. 
Член 9
Подзаконскиот пропис од член 4-д од овој закон, ќе се донесе во рок од пет дена од денот на  влегувањето во сила на овој закон.

Член 10
Висината на минималната  плата во бруто износ за исплата на плата за септември 2017 година заклучно до исплатата на платата за јуни 2018 година, изнесува 17.130 денари.
                                                                     Член 11
Висината на минималната  плата во бруто износ за исплата на плата за јули 2018 година, заклучно до исплатата на платата за март 2019 година, ќе се утврди во јуни 2018 година врз основа на утврдената висина на минималната плата утврдена за периодот септември 2017 година- јуни 2018 година, согласно одредбите од член 3 од овој закон, со кој се менува одредбата од член 4 став 1 од Закон за минимална плата во Република Македонија.

                                                                     Член 12
Во рок од 30 дена  од денот на влегувањето во сила на овој закон, работодавачот за  2017 година ќе го утврди нормираниот учинок согласно одредбите на овој закон. 
Член 13

Се овластува Законодавно-правната комисија на Собранието на Република Македонија да утврди пречистен текст на Законот за минимална плата во Република Македонија. 

                                                              Член 14
Овој закон влегува во сила осмиот ден од  денот на објавувањето во „Службен весник на Република Македонија“.
ОБРАЗЛОЖЕНИЕ НА ПРЕДЛО-ЗАКОНОТ
I.ОБЈАСНУВАЊЕ НА СОДРЖИНАТА НА ОДРЕДБИТЕ НА ПРЕДЛОГ-ЗАКОНОТ
Со членот 1 се дополнува членот 2  со три нови ставови со кои се предвидува начинот на утврдување на нормираниот учинок и се утврдува обврска за работодавачот за издавање на потврда за остварениот  нормиран учинок на работникот.
Со членот 2 се менува ставот  (2) од членот 3, со кој се допрецизира одредбата за исплата на минимална плата во случаи кога работникот работи со скратено работно време  или остварува помалку  работни часови од полното работно време. 

Со членот 3 со ставот 1, е предвидено  усогласувањето на минималната плата  да се врши со по една третина од порастот на платите во Републиката,  трошоците на живот  и реалниот пораст на бруто домашниот, a со ставот (2), се предвидува минималната плата да се објавува секоја година во март, а исплатата да започне од април во тековната година. 
Со членот 4, се додава нова глава , во која е пропишана финансиската помош  за исплата на минималната плата, контролата во остварување и користењето на финансиската помош. Имено, со новиот член 4-а  се предвидува финансиска помош   од Буџетот на Република Македонија   и тоа  во висина од  500 до 2.000 денари  во зависност од висината на  исплатената месечна нето плата  кај работодавачот во периодот јануари- март 2017 година, а за периодот март -август 2018 година, помошта ќе изнесува 50% од   утврдената помош со ставот (1) на овој член .  
Финансиската помош ќе се обезбедува, доколу се исполнат условите предвидени во членот 4-в, односно работодавачот да има статус на активен обврзник, односно да не е во постапка на стечај или ликвидација, работникот за кој се обезбедува финансиската помош да не е ослободен од плаќање на персонален данок на доход  или придонеси од задолжително социјално осигурување, работодавачот во 2016 година да остварил загуба  или нето добивка  по оданочување  во износ помала од  10% од вкупните расходи и работодавачот треба да ги има подмирено обврските за вработените по основ на плата, придонесите од задолжително социјално осигурување  и даноци  заклучно со последниот ден од месецот кој претходи на месецот за кој се обезбедува финансиската помош. 

 Исплатата на помошта ќе се врши преку Министерството за труд и социјална политика (член 4-г) за што ќе се пропише подзаконски пропис во кој ќе се пропише начинот на обезбедување на финансиската помош, а контролата во остварувањето и користењето на финансиската помош ќе ја врши Управата за јавни приходи (4-е). 

Со новиот член 4-ѓ е  предвидено за работникот за кој ќе се обезбеди финансиска помош, работодавачот истиот да неможе да го отпушти минимум 1 години по добивање на помошта, а ако го отпушти има обврска да ги врати средствата, освен во случај на смрт на работникот, оставување на право на пензија и престанок на работниот однос  по вина или воља  на работникот.  

Со членот 5 се утврдува висината на глобата за работодавачот кој не утврил нормиран учинок и не издал потврда на работникот за оставрениот нормиран учинок , на крајот на секој месец. 

Со членот 6 се  бришење  алинеја 5 од Законот за изменување   на  Законот за минимална плата во Република Македонија  ( “Сл. весник на РМ” бр. 30/14), поради тоа што висината на минимална плата за сите оддели ќе биде на исто ниво. 
 Со членот 8 се предвидува исплатата на минимална плата во висина од 10.080 денари во нето износ да се врши заклучно со исплатата на платите за август 2017 година, а за вработените од производство на текстил, производство на облека и производство на кожа и слични производи од кожа  во износ од 9.590 денари во нето износ. 

Со членот 10 е утврдена минималната плата во бруто износ од 17.130 денари, која ќе се исплатува со исплатата на платите  од септември 2017 година до јуни 2018 година. 
Од јули 2018 година до март 2019 година, минималната плата ќе се утврдува на начин пропишан со членот 3 на овој закон. 
II.МЕЃУСЕБНА ПОВРЗАНОСТ НА РЕШЕНИЈАТА СОДРЖАНИ ВО ПРЕДЛОЖЕНИТЕ ОДРЕДБИ
Решенијата содржани во Предлог-законот за минимална плата во Република Македонија, се меѓусебно поврзани со одделни одредби кои се однесуваат на исплатата на минимална плата.
III. ПОСЛЕДИЦИ ШТО ЌЕ ПРОИЗЛЕЗАТ ОД ПРЕДЛОЖЕНИТЕ РЕШЕНИЈА

Со Предлог-законот за изменување и дополнување на Законот за минимална плата во Република Македонија, ќе се овозможи исплата на минимална плата во иста висина за сите вработени, како и финансиска помош за работници кај работодавачи кои исплатувале понизок износ на минимална плата утврдена со Закон, во периодот јануари- март 2017 година. 
Одредби од Законот  за минимална плата во Република Македонија  кои  се  менуваат и дополнуваат
Член 2
Минималната плата е најнизок месечен износ на основна плата која работодавачот е должен да му ја исплати на работникот за работа извршена за полно работно време и исполнет нормиран учинок. 
Член 3
(1) Право на минимална плата, според одредбите на овој закон, имаат сите работници, во висина утврдена со овој закон.
(2) Работникот кој работи со скратено работно време, за времето поминато на работа, има право на сразмерен дел од минималната плата.
(3) Одредбите од овој закон не се однесуваат за самовработените лица. 

Член 4
Висината на минималната плата изнесува 10.080 денари во нето износ.

 Министерот за труд и социјална политика, по претходно мислење од Економско- социјалниот совет ја објавува висината на минималната плата  во бруто износ  во “Службен весник на Република Македонија” во март секоја година за тековната година . 

 Висината на минималната плата од став 1 на овој член се усогласува со порастот на просечно исплатената плата на сите вработени во Република Македонија  за претходната година, според податоците од Државниот завод за статистика. 
Член 7-б

“ (1)  Глоба во износ од 6.000 евра во денарска противвредност ќе му се изрече на работодавач- правно лице ако:

-на вработените не им исплати минимална плата и придонеси од плата согласно закон ( член4).
(2) Глоба во износ од 30% од одмерената глоба за правното лице ќе му се изрече за прекршокот од ставот (1) на овој член на одговорното лице  во правното лице. 
Закон за изменување  на Законот за минимална плата во Република Македонија  (“Службен весник на Република Македонија” бр. 30/14)

Член 3

Во одделите производство на текстил, производство на облека и производство  на кожа и слични производи од кожа  висината на минималната плата изнесува:

· за 2014 година 7.500 денари во нето износ,

· за 2015 година 8.050 денари во нето износ,

· за 2016 година 9.000 денари во нето износ,

· за 2017 година 9.590 денари во нето износ и

· за 2018 година 10.080 денари во нето износ.
 Законот за изменување на Законот за минимална плата во Република Македонија  ( “Службен весник на Република Mакедонија” бр. 30/14)

Член 6

Овој закон влегува во сила осмиот ден од денот на објавувањето во “Службен весник на Република Македонија”, освен одредбата од членот 1 став 1 од овој закон која ќе започне да се применува од 1 јануари 2016 година, а ставот 3 ќе започне да се применува почнувајќи од 1 јануари 2018 година.

